
মোঃ মনোয়ার হোসেন

গ্রাম- মোল্লাপাড়া

পোঃ কুড়িগ্রাম

জেলাঃ রংপুর






 পাক হানাদার সৈন্যরা ১৯৭১ সনের এপ্রিল মাসের প্রথম সপ্তাহে ট্রেনযোগে কুড়িগ্রাম নতুন শহরের
(খলিলগঞ্জ) ষ্টেশনে পৌঁছে। ষ্টেশনে পৌঁছেই প্রথমে তারা ষ্টেশনের পশ্চিম দিকের জনসাধারণের পরিত্যক্ত
বাড়ীগুলোতে আগুন লাগিয়ে ভস্মীভূত করে। এরপর হানাদার সৈন্যরা খলিলগঞ্জ বন্দরে ঢুকে পড়ে। ঐ সময়
খলিলগঞ্জের ছফর উদ্দিন (এ্যালোপ্যাথ) ডাক্তার বাসাই ছিলেন। বন্দরসংলগ্ন তার বাসগৃহ ছিল। পাক সৈন্যরা
বন্দরে ঢুকে পড়ায় তিনি নিরাপত্তার জন্য বাসার পেছনে একটি খালে আত্মগোপন করেন। কিন্তু দুর্ভাগ্যক্রমে
পাক সৈন্যরা তাকে দেখে ফেলে এবং গুলি করে হত্যা করে। এ দিন বন্দরের আরো তিনজন লোককে
হানাদার সৈন্যরা গুলি করে হত্যা করে। এ ঘটনার পূর্বদিন আমি ঘোষপাড়ার চায়ের দোকানে ছিলাম। পাক
সৈন্যরা খলিলগঞ্জ উক্ত চারজন লোককে হত্যা করে সেদিনই ট্রেনযোগে তিস্তা চলে যায়।

 হতভাগ্য চারজনকে খান সেনারা বন্দরসংলগ্ন দিঘীর পাড়ে একত্র করে মেশিনগানের গুলিতে হত্যা
করে। কয়েক দিন পর হানাদার সৈন্যরা ট্রেনযোগে কুড়িগ্রাম নতুন শহরে প্রবেশ করে এবং জেলখানায়
প্রহরারত পাঁচজন পুলিশকে হত্যা করে দ্রুত চলে যায়।

 বুড়ির মেলা বাজারের কাছে একটি উঁচু স্থানে খান সেনারা নিরপরাধ বাঙ্গালীদেরকে গুলি করে হত্যা
করে এবং তাদেরকে শূন্যে নিক্ষেপ করে বেয়নেট দিয়ে গাঁথে।

 কুড়িগ্রাম পুরাতন শহরের রিভারভিউ স্কুলের কাছ দিয়ে সন্তর্পণে হেঁটে ধরলা নদী অতিক্রমের সময়
হঠাৎ হানাদার বাহিনীর মর্টারের গুলি পায়ে, হাঁটুতে এবং পিছন দিকে কোমরে লেগে আমি আহত হই। সঙ্গী
সশস্ত্র তিনজন বাঙ্গালী ইপিআর আমাকে নদীর তীরে চানমারীতে অপেক্ষা করতে বলে দ্রুত শহরের ভেতরে
ঢুকে পড়ে। ধরলা নদীর খেয়া তখন বন্ধ ছিল। চানমারীর কাছে একটি বাঙ্কারে আমি ঢুকে পড়ি এবং ক্রমেই
আমার অবস্থার গুরুতর অবনতি ঘটে। বাঙ্গালী ইপিআর তিনটি আর পুনঃ আমাকে খোঁজ করতে আসেনি।

 গুরুতর আহত অবস্থায় আমি উক্ত বাঙ্কারে ১১ দিন অনাহারে ছিলাম। হানাদার বাহিনী সমগ্র
কুড়িগ্রাম দখল করে। এই এগার দিন আমি দৃঢ়তার সঙ্গে অতিবাহিত করি। কখনো জ্ঞান হারাইনি। ১২ দিন
পর ৩ জন খান সেনা ৩ জন দালালসহ উক্ত স্থান অতিক্রমের সময় আমাকে দেখে ফেলে। খান সেনারা
আমাকে কুড়িগ্রাম ডাক বাংলোয় নিয়ে যায়। ডাক বাংলোর দিকে যাবার পথে বর্তমান ইউনিয়ন কাউন্সিলের
কাছে কুড়িগ্রাম রেলওয়ে অফিসের এক বৃদ্ধ দারোয়ানকে বিহারী নেয়ামত কসাই জবাই করছে দেখতে পাই।
এ দৃশ্য আমার নিকট ছিল পৈশাচিক।

 ডাক বাংলোয় পৌঁছে আমি ডাক বাংলোর কাছে স্যানিটারী অফিসের বারান্দায় ৮ জন লোককে চোখ
ও পেছনে হাত বেঁধে কোমরে দড়ি লাগিয়ে বারান্দায় খামে দাঁড়ানো অবস্থায় বেঁধে রাখতে দেখি। ডাক
বাংলোয় খান সেনারা অবস্থান করতো। আমি পৌঁছামাত্র আমার চোখ, পেছন দিকে হাত বেঁধে দড়ি লাগিয়ে
অপর একটি খামে বাঁধা হয়। বারান্দায় বেঁধে রাখা সবাইকে মেজর গুলি করে হত্যার নির্ধেশ দিয়েছিল।
পরদিন ভোরে আনুমানিক সকাল আটটার দিকে নেয়ামত কসাই আসে এবং সবাইকে জবাই করবে বলে
জানায়। নেয়ামত কসাই এক একটি জবাইয়ের বিনিময়ে ৬০ (ষাট) টাকা পায় বলে জানায়। বেঁধে রাখা
ব্যক্তিদেরকে মেজরের নির্ধেশে বিকাল পাঁচটার সময় গুলি করে হত্যা করা হবে জানলে নেয়ামত কসাই চলে
যায়। বিকাল ৫ টায় ২ জন

